



10-11 сыйныф укучылары өчен парламент дәресе
Оештыручылар: 

Зәйнетдинова Д.Х. - тарих укытучысы

Гарифуллина Р.С. – җәмгыять белеме укытучысы

Тема: “Законнар кайда туа”
Максат: Демократик җәмгыятьтә парламентның роле һәм урыны турында укучыларнның белемнәрен ныгыту һәм киңәйтү, Россия һәм Татарстан тарихы буенча парламентаризм үсеше буенча булган белемнәрне системалаштыру, иҗади танып белү күнекмәләрен үстерү, законны хөрмәтләргә өйрәтү.
Дәрес тибы: интегральләштерелгән.

Җиһазлау: компьютер презентациясе, плакатлар, дәреслекләр.

Дәрес барышы:
1. Дисктан Ф.Х. Мөхәммәтшинның сәламләү сүзен карау.

2. Укытучы сүзе:
- Укучылар, бүген без сезнең белән парламент сәгате үткәрергә җыйналдык. Аның темасы “Законнар кайда туа” дип атала. Безгә бүген парламентның төп функциясен ачыкларга кирәк. Игътибар белән мине тыңлагыз әле.

Безнең эрага кадәр IV гасырда яшәгән Кытай философы, идарәчесе Шан Ян үзе тарафыннан үткәрелгә реформалар халыкта кире реакция тудырыр дип махсус указ игълан итә. Указның максаты халыкны дәүләт законнарының көченә һәм дөреслегенә ышандыру була. Указда болай дип языла: кем дә кем шәһәрнең төньяк капкасы янында яткан бүрәнәне көньяк капка янына күчереп илтеп куя аңа 10 алтын тәңкә бирелә. Искиткеч зур түләү. Халык шакката, ләкин берәү дә кузгалмый. Бәяне 50 алтынга күтәрәләр. Ниһаять бер кеше табыла, бүрәнәне үз җилкәсенә салып кирәкле урынга илтеп куя. Аңа 50 алтынны бирәләр.
- Әйтегез әле, укучылар, әлеге хикәянең төп хикмәте нәрсәдә? Шан Ян нәрсәгә ирешә. (җаваплар тыңлана, тулыландырыла)

- Закон нәрсә инде ул? (Дәүләт хакимиятенең закон чыгару органы тарафыннан кабул ителгән хокукый норматив акт)

- Законлылык нәрсә була? (демократик политик режимның мөһим билгесе,хокук субъектларының төгәл һәм тайпылышсыз үтәве)

- Ә законнар кайда эшләнә, укучылар? (парламентта)

- Парламент төшенчәсен аңлатыйк әле? (хакимиятнең закон чыгаручы югары органы, ул тулысынча яки өлешчә сайлап куюга корыла)

- Парламент ничек оеша? (сайлау)
- Ни өчен? (демократия, гражданнар дәүләт идарәсендә катнаша алсын өчен)

4. Туган илебездә парламентаризм тарихына кечкенә генә сәяхәт ясап алыйк әле, укучылар.

Укытучы сүзе:
· Хәзерге парламентлар Европа илләрендә XIII-XIV гасырларда барлыкка килгән сословиячел вәкиллекле органнарның дәвамчылары булып торалар. 1549 елда Иван Грозный беренче тапкыр үз патшалыгының төрле өлкәләреннән халык вәкилләрен киңәшмәгә чакыра. Бу Земство соборы булып тарихка кереп кала. Ул соборда патша халык вәкилләренең уй-ниятләрен теләкләрен белешә һәм төрле эшләр башкарганда алар тарафыннан яклау булачагына вәгъдә ала. Илдә сословичел вәкиллекле монархия урнаша. Ләкин XVII гасырда әлеге оешманың әһәмияте кими һәм эшчәнлеге туктала.
· Халык вәкилләрен закон чыгару эшчәнлегенә тартуга омтылышны без XVIII гасырда Екатерина II чорында күрәбез. 1767-69 елларда эшләгән Уложение комиссиясе вәкиллекле оешма була. Төрле халык катлауларының наказларын өйрәнеп Уложение комиссиясе халыкның ихтыяҗларын, проблемаларын өйрәнергә тиеш була. Ләкин оешма даими эшләүче орган булып китә алмый.

· XIX гасыр башында Сперанский, ә XIX гасыр азагында Лорис-Меликов проектларында без халык вәкилләрен закон чыгару эшчәнлегенә тартуның кечкенә генә булса да омтылышларын күрәбез. Алар да чынга ашкан проектлар булмый. Бары XX гасыр башында гына илебездә парламент барлыкка килә. Ул турыда иптәшегез сөйләр.
Укучылар чыгышы:

1. Россиядә парламент барлыкка килү.

2. Совет парламентаризмы.
3. Татарстан Республикасы Дәүләт советы тарихы һәм бүгенге эшчәнлеге турында фильм карау.

Укытучы сүзе:

- Укучылар, шулай итеп без Россия һәм Татарстан парламенты тарихына кыскача гына күзәтү ясадык берничә кат Конституция турында сүз алып барылды.
- Нәрсә ул Конституция? (Дәүләтнең төп законы)
- Безнең илдә беренче конституция кайчан кабцл ителә? Тагын кайсы елларда? (1918, 1924, 1936, 1977, 1993)
- Конституция нәрсәне билгели (слайд)

- Демократик дәүләт буларак Россиядә хакимият бүленеше ничек була? (слайд)

- Схемада безнең илдә хакимиятләр бүленеше ачык күренә. Безнең дәүләттә нинди өч хакимият тармагы бар? Ни өчен алар аерым урнаштырылган? (һәр хакимият тармагы үз бурычын үти)
- Әйе, чынлап та төрле хакимият тармакларына караган дәүләт органнары үз вәкаләтләрен мөстәкыйль тормышка ашыра, бер-берсенә йогынты ясый, бер-берсен тулыландыра.

- Хәзер түбәндәге терминнарны кулланып схеманы тулыландырыйк әле, укучылар. (аста бирелгән сүзләр: Президент, Арбитраж Суд, Федераль Җыелыш, Югары Суд, Дәүләт Думасы, Хөкүмәт, Федерация Советы, Конституцион суд)
- Укучылар, сез беләсез инде, ТР РФның бер субъекты булып тора. Ул хакимият органнары системасының үз моделенә ия. Татарстан Конституциясе буенча ТРда дәүләт хакиияте органнары түбәндәгечә бүленә. (слайд)

Түбәндәге терминнарны урнаштырабыз: Президент, Дәүләт Советы, Конституцион суд, Министлар кабинеты.
5. Россия Федерациясе һәм Татарстан Республикасы Конституцияләре текстлары белән эшләү.
Укытучы сүзе:
- Ә хәзер укучылар, илебезнең һәм республикабызның төп законнары булган РФ конституциясенә, ТР конституциясенә мөрәҗәгать итеп, белемнәребезне тулыландырыйк, үзебезне кызыксындырган сорауларга җаваплар табыйк әле. Сезгә бу сораулар алдан җиткерелгән иде, сез аларга җавапларны Конституция текстларыннан эзләп тапкансыздыр. Слайдка игътибар итәбез һәм сорауларга җаваплар табабыз:

(Укучылар сорауларга җавап бирәләр)

Укытучы сүзе:
Бер үк вакытта бер үк кеше Дәүләт Думасында депутатат та, Федераль Җыелышта член да булып тора алмый. Дума депутатлары профессиональ нигездә эшлиләр. Дәүләт хезмәтендә, башка түләүле эшләрдә эшли алмыйлар. Бары тик укытучылык, фәнни һәм иҗади эшләр белән шөгыльләнә алалар.
Хәзерге вакытта Татарстан Республикасыннан Федерация Советында башкарма хакимияттән Гобәйдуллин Әгъзам Саматович, Дәүләт Советыннан Пахомов Алексей Михайлович эшли. Алар Федерация Советында ТР мәнфәгатьләрен яклыйлар.

Дәүләт Думасына сайлаулар партия исемлекләре буенча (пропорциональ система) үтте, анда Татарстаннан 16 депутат эшли. Алар “Бердәм Россия”сәяси партиясе исемлеге нигезендә сайланды.

Слайд “ТР парламенты”

(Укучылар слайдтагы сорауларга җаваплар бирәләр)

Укытучы сүзе:
Дәүләт Советы 5 ел срокка сайлана һәм 100 депутаттан тора. Аларның яртысы сәяси партияләр вәкилләре, яртысы округлар буенча сайлана. 2009 елда үткән сайлаулар пропорциональ-мажоритар система буенча үтте. Дәүләт Советындагы депутатларның 20се даими нигездә эшли, калганнары бу вазифаны төп эшләре белән бергә алып бара. Безнең Теләче, Питрәч, Биектау районнары кергән округтан Дәүләт Советына депутат итеп Контюков Р.А. сайланды. Ул Дәүләт Советында безнең район халкы мәнфәгатьләрен дә яклый.
Җирле әһәмияткә ия мәсьәләләрне, законга туры китереп, җирле үзенчәлекләрне һәм традицияләрне исәпкә алып, халык белән бергә хәл итүче муниципаль җирлекләр дә бар.

Районыбызда вәкиллекле орган – Теләче муниципаль район Советы. Район Советы депутатлары 5 елга сайлана. Районда 13 авыл җирлеге бар, һәрберсеннән 2 шәр вәкил район Советы депутаты булып тора.

Иске Җөри авыл җирлегеннән озак еллар дәвамында безнең Муса Җәлил исемендәге колхоз рәисе булып эшләгән, авыл халкының зур ихтирамын казанган Хайруллин Р.Г. һәм безнең мәктәпне төгәлләгән, хәзерге вакытта иске Җөри авыл җирлеген җитәкләүче Хамидуллин И.Х район Ссоветы депутатлары булып торалар.
Ә Иске Җөри авыл җирлегенә 10 депутат сайланган (6 авыл буенча). Алар арасында Иске Җөри авылыннан Сәхапов Р.И., СаубановФ.К., Хамидуллин И.Х, Тиләҗе авылыннан Хайруллин А.Г., Сафин З.Г. бар. Алар авыл җирлекләрендә яшәүчеләрнең тормышларын яхшырту буенча эшлиләр.
6. - Ә хәзер эшлекле уен тәкъдим ителә. Закон проектын төзү “Мәктәптә мобиль телефоннардан куллану кагыйдәләре”.
- Укучылар, әйдәгез әле үзебезне депутатлар дип хис итик әле. 2 командага бүленеп “Мәктәптә мобиль телефоннардан куллану” кагыйдәләрен төзибез.

Слайдларга игътибар итәбез.

5. Төзәтмәләр кабул ителә.


Укытучы сүзе:
- Сез бик кирәкле, мөһим эш башкардыгыз: закон эшләдегез һәм кабул иттегез.

Бу законга һәрберегез дә буйсынырга тиеш буласыз. Чөнки сез бит аны үзегез төзедегез!

7. Йомгаклау
- Укучылар, инде дәресебез ахырына да якынлашты. Бу дәрестә без дәүләт хакимияте органнары турында, аеруча закон чыгаручы орган турында бик күп мәгълүматлар алдык. Яшь кешеләрнең хәзерге мәгълүмати чорда хакимият органнары турында хәбәрдар булуы чыннан да бик мөһим. Хәзерге чорда яшьләрнең актив булуы, үзләренең гражданлык позициясенә ия булуы таләп ителә. Киләчәктә сезнең дә кайберләрегез депутатлар булыр, безнең тормышыбызны яхшыртучы законнар кабул итәр. Сезнең актив, инициативалы булуыгызны, тормышта үз урыныгызны табуыгызны телибез.
